
Козлока: окраде церковь Николы чюдотворца и отнят от чюдотворнаго 
образа оклад и гривны. Епископ же Митрофан нача скорбети со всем 
собором и со множеством народа, и нача дивитися дияволю научению: 
кто такий безстрашный враг, како сме дерзнути на чюдотворный образ, 
како не усуше рука его и не разслабеша уды его. Окладу же чюдотвор­
наго образа безвестно бывщу пять недель. И некто на Коломне муж 
боголюбив именем Созонт Киселев, лежа на одре восмь лет, не могий 
владети ни рукама, ни ногама, ни на страну обратитися. И явися ему 
великий святитель и чюдотворец Николае образ Зарасский, и повеле 
ему ити к епископу Митрофану, и поведати ему приклад чюдотворнаго 
образа, что покрал его Козлок сребраной мастер, а живет за рекою 
за Коломянкою на Чюре за прудом, а стоит приклад у Козлока на 
дворе пред избою под мостом в корчаге в земли. Созонт же нача отри-
цатися, глаголя: „Како мне велиши, святче божий, поведати епископу: 
аз бо рукама и ногама не имам владети восмь лет в недузе своем". 
Великий жу чюдотворец Николае подъя Созонта. И в том часе исцелен 
бысть Созонт, и притече к епископу Митрофану, и поведа ему все 
поряду, како явися ему великий чюдотворец, и како исцели его, и како 
поведа ему приклад свой. Епископ же слыша таковое великое и пре-
славное чюдо и памяти достойно, повеле в тяжкая звонити на мног час. 
И снидеся множество народа видети таковое преславное чюдо: исцелев-
шаго мужа от мног лет на одре лежаща, ныне же воставша. И видевше 
исцелевшаго, воздаша хвалу господеви и его угоднику великому святи­
телю и чюдотворцу Николе. Епископ же облечеся во святительския ризы, 
и весь священный собор, и взяша чюдотворную икону святителя Николы 
чюдотворца, и поидоша за реку Коломянку на Чюру χ Козлоку сре-
бряному мастеру, никому же поведущи камо грядет епископ с чюдо-
творным Николиным образом — токмо ведомо епископу и исцелевшему. 
Епископ же прииде к Козлокову двору. Козлок же срете у врат чюдо­
творный образ и епископа, и поведа ему приклад чюдотворнаго образа. 
И вся сказа по ряду, яже содея. Епископ же взя приклад чюдотворнаго 
образа и иде воспять к церкви Николы чюдотворца, славя бога и его угод­
ника чюдотворца Николу. И приидоша во врата града, рекомыя Ивановския. 
И некто нищь, глух и нем от родства матере своея именем Климент, прося 
милостыни от входящих и исходящих помованием рукую своею, и увиде 
чюдотворный образ, и возопи, и услыша, и проглагола. Епископ же 
виде велие чюдо, и страхом обьят быв, и возрадовася со всем градом, 
и вскоре посла к Москве к государю благоверному великому князю 
Василию Ивановичю всеа Русии, и поведа ему велие и преславное 
чюдо великаго чюдотворца Николы Зарасскаго: како раслабленнаго 
осмь лет лежаща на одре исцеле, и приклад свой объяви, и како глуха 
и нема от рождьства матери его исцели. Благоверный же и христолю­
бивый великий князь Василей Ивановичь всея Русии, слыша таковая 
и преславная чюдеса, и благодари всемилостиваго и человеколюбиваго 
бога, и пречистую его матерь, и великаго чюдотворца Николу. И посла 


